
BO‘LAJAK CHET TILI 
O‘QITUVCHILARINI 
TAYYORLASHDAGI 
MUAMMOLAR

Davlatova Firuza Kamolovna
Nizomiy nomidagi O‘zbekiston milliy pedagogika universiteti

Annotatsiya: Mazkur maqolada bo‘lajak chet tili o‘qituvchilarini tayyorlashda uchrayotgan muammolar o‘rganilib, ularning 
tayyorgarligida motivatsiyaning pastligi, tilni amaliy qo‘llash imkoniyatlarining cheklanganligi, mustaqil o‘qish va o‘z-o‘zini 
rivojlantirish ko‘nikmalari hamda professional o‘zini namoyon etish strategiyalarining yetarli shakllanmaganligi, shu
ningdek, neytral yutuqlar bilan cheklanish kabi muammolar mavjudligi asoslab ko‘rsatiladi.

Kalit so‘zlar: lingvistik kompetensiya; uzluksiz kasbiy rivojlanish; affektiv va kognitiv omillar; o‘z-o‘zini rivojlantirish; kasbiy 
yetuklik darajalari.
Abstract: This article examines the problems encountered in the training of future foreign language teachers and sub-
stantiates the presence of such factors as low motivation, limited opportunities for practical language use, insufficient 
development of independent learning and self-development skills, as well as strategies for professional self-realization, 
and a tendency to be limited to neutral achievements.

Key words: linguistic competence; continuous professional development; affective and cognitive factors; self-develop-
ment; levels of professional maturity.
Аннотация: В данной статье изучаются проблемы, возникающие при подготовке будущих учителей иностранных 
языков, и обосновывается наличие таких факторов, как низкий уровень мотивации, ограниченные возможности 
практического применения языка, недостаточная сформированность навыков самостоятельного обучения и само-
развития, а также стратегий профессиональной самореализации, и ориентация на нейтральные достижения.

Ключевые слова: лингвистическая компетенция; непрерывное профессиональное развитие; аффективные и 
когнитивные факторы; саморазвитие; уровни профессиональной зрелости.

KIRISH
Jahonda zamonaviy ta’lim tizimi oldida turgan dolzarb masalalardan biri XXI – raqamli ta’lim asrida yuqori 

darajadagi kasbiy va kommunikativ kompetensiyalarga ega o‘qituvchilarni maqsadli tayyorlashdan iborat. Bu 
vazifa bo‘lajak o‘qituvchi shaxsini holistic yondashuv asosida rivojlantirishni talab qiladi. Jumladan, YUNESCO
ning XVI-Xalqaro fransuz tili o‘qituvchilari jahon kongressi (Fédération internationale des professeurs de 
français1) doirasida fransuz tili o‘qituvchilari uchun masofaviy malaka oshirish tizimlari, til kompetensiyalarini 
bosqichma-bosqich rivojlantirish va o‘zini o‘zi takomillashtirishning turli model va texnologiyalari bo‘yicha tizimli 
ishlar amalga oshirilishi muhokama qilinib, uzluksiz kasbiy rivojlanish va mehnat bozoriga moslashtirish tamo
yillari bilan uyg‘unlashtirilmoqda. 

So‘nggi yillarda pedagogika oliy o‘quv yurtlari bitiruvchilariga yuqori talablar qo‘yilmoqda. Zamonaviy peda-
gogik jarayonda chet tili o‘qituvchilarini tayyorlashda ularning lingvistik kompetentligini rivojlantirish nafaqat til 
birliklarini egallash, balki bu bilimlarni ongli, refleksiv va ijodiy tarzda qo‘llay olish qobiliyatini shakllantirishni 
taqozo etadi. Ammo ko‘plab pedagogika oliygohlari bitiruvchilarining chet tilidagi kommunikativ tayyorgarligi 
yetarlicha yuqori emasligi amaliyotda ko‘rinib turibdi. Xususan, ta’limda individuallikning yetishmasligi, o‘qituv
chi tomonidan dars maqsad va talablari aniq qo‘yilmasligi kabi kamchiliklar mavjudligi qayd etiladi.

1	 Les utopies francophones en tous genres XVI- Congrès mondial de la FIPF, Besançon; France 2025. – URL : http://congresfipf2025.
scienceconf.org

TADQIQOT METODOLOGIYASI
Mamlakatimizda xorijiy tillarni o‘rganishni keng ommalashtirish, o‘qituvchilarning til sohasiga oid yangi va 

ilg‘or metodikalarni ta’lim amaliyotida qo‘llashga doir innovatsion-metodik kompetentligini rivojlantirish, bo‘lajak 
chet tili o‘qituvchilarida lingvistik savodxonlikni tarkib toptirishga katta e’tibor qaratilmoqda. Jumladan, chet 
til o‘qitish metodikasini takomillashtirish bo‘yicha J. Jalolov, G. Bakieva, L. Axmedova, G. Maxkamova, M. 
Djusupov, S. Misirov, J. Yakubov2; bo‘lajak chet tili o‘qituvchilarining sotsiolingvistik va lingvistik kompetensi-
yalarini rivojlantirish bo‘yicha E. Erkayev, U. Jumanazarov, T. Sattorov3 kabilar tomonidan ilmiy izlanishlar olib 
borilgan.

XX-asr oxirida shaxsning kasbiy va shaxsiy yetukligiga alohida ahamiyat qaratila boshlandi. Kanadalik 
olimlar ishlab chiqqan “Educational Technology Competency Framework”4 ta’lim texnologiyalarida yaratish, 
qo‘llash va boshqarish jarayonlarida o‘z-o‘zini tahlil qilishni zarur deb topadi. U psixologik, fiziologik va tibbiy 
aspektlari orqali aqliy faoliyatning intellektual, hissiy, ixtiyoriy madaniyatini rivojlantirishga imkon beradi. Ushbu 
yondashuv asosida bo‘lajak chet tili o‘qituvchisi nafaqat til tizimi va metodik ko‘nikmalarni egallaydi, balki 
o‘zining kasbiy o‘sish trayektoriyasini ongli boshqarishga qodir mustaqil shaxs sifatida shakllanadi.

Shu nuqtayi nazardan, o‘qituvchi kasbiy yetukligining bosqichma-bosqich rivojlanish darajalarini ko‘rib 
chiqsak:
•	 1-darajada o‘qituvchi faqat ma’lum turdagi topshiriqlarni bajarish uchun zarur bo‘lgan bilimdan foydalanadi. 

Uni boshqa topshiriqlarda qo‘llay olmaydi, faqat aniq ko‘rsatmalarga asoslanadi.
•	 2-darajada topshiriqning shartlari va kontekstiga mos ravishda bilimlarini moslashtiradi, dastlabki sharoit 

bo‘yicha harakat qiladi va ko‘rsatmalarga amal qiladi.
•	 3-darajada mustaqil ravishda topshiriq sinfini aniqlaydi va ularni hal etishda bilimlardan foydalanadi, yechim 

usullarini tanlaydi.
•	 4-darajada topshiriqlar sinfiga tegishli faoliyat algoritmlarini modellashtiradi, bilimlarni yangi, ilgari hal qilin-

magan topshiriqlarga ko‘chira oladi hamda turli fanlar asosida modellashtirish vositalariga ega bo‘ladi.
•	 5-daraja esa umumiy kasbiy kompetensiyalar tizimiga ega bo‘lib, ijodiy fikrlash va tizimli yondashuv orqali 

turli topshiriqlarni, jumladan kasbiy vazifalarni hal qilishda moslasha oladi.
Mazkur holatda kompetensiya rivoji 1-darajali (minimal) darajadan boshlab 5-darajali (eng yuqori) dara-

jagacha izchil o‘sish trayektoriyasini aks ettiradi. Bu bosqichlar kognitiv, refleksiv, ijtimoiy va ijodiy komponentlar 
bilan uyg‘unlashgan bo‘ladi. Masalan,
•	 1-2-darajalar (minimal va past): bu bosqichlarda o‘qituvchi aniq ko‘rsatmaga asoslangan faoliyat bilan 

cheklanadi. Bu holat boshlang‘ich (diagnostik) va yo‘naltiruvchi bosqichlarga to‘g‘ri keladi.
•	 3-daraja (o‘rta): bu darajada o‘qituvchi mustaqil vazifa tahliliga kirishadi, bu esa refleksiv jarayonlar va 

didaktik qaror qabul qilish ko‘nikmalarini shakllantirish bosqichidir.
•	 4-5-darajalar (yuqori va eng yuqori): bu bosqichda o‘qituvchi metodologik moslashuvchanlik, model 

yaratish, turli fanlar bo‘yicha integratsiyalashgan fikrlash hamda tizimli-ijodiy yondashuv orqali yangi 
professional topshiriqlarni yechishga qodir bo‘ladi.
Bo‘lajak chet tili o‘qituvchilarini yetuk mutaxassis sifatida shakllantirish psixologik va pedagogik xususi-

yatlar integratsiyasiga tayangan taqdirdagina yuqori natija beradi. O‘qituvchi psixik jarayonlarni bilib, ularga 
mos metodik vositalarni tanlaydi va talaba til birliklarini eslab qoladi, real muloqotda erkin, refleksiv va madaniy 
jihatdan mos ravishda qo‘llay oladigan mutaxassisga aylanadi. Ular birgalikda ishlaganida talaba lingvistik 
mukammallikka erishadi. Biroq lingvistik kompetentlikni mukammallashtirish jarayoni muayyan psixologik va 
pedagogik to‘siqlarsiz kechmaydi.

Motivatsiyaning sustligi, xato qilishdan qo‘rqish, “til to‘sig‘i” va stress kabi omillar talabaning og‘zaki va 
yozma rivojiga bevosita salbiy ta’sir qiladi. Til o‘rganishda affektiv va motivatsion omillar muhim o‘rin tutadi. 
Affektiv omillardagi stress, qo‘rquv, tashvish va xotirjamlik darajasi, qiziqish o‘rganish tezligi va sifatiga to‘g‘ridan 

2	 Jalolov J.J. Chet til o‘qitish metodikasi: chet tillar oliy o‘quv yurtlari (fakultetlari) talabalari uchun darslik. Toshkent: O‘qituvchi, 2012. – 
432 b.; Boqiyeva G.X. English Language Teaching Methodology. Tashkent: Fan va texnologiya, 2015. – 338 p.; Ахмедова Л. Т., Кон 
О. В. Методика преподавания русского языка. –Ташкент: Фан ва технология, 2013. –240 с.; Махкамова Г.Т. Коммуникативная 
методика обучения иностранным языкам. Ташкент: O‘zbekiston Milliy kutubxonasi, 2011.; Джусупов М. Лингводидактика и 
методика в полунаучной системе языкового образования. // Русский язык за рубежом, 2009, № 2, С. 17–23.; Якубов Ж. 
Лингвистические основы методики обучения иностранным языкам. – Ташкент: Фан, 2008. – С. 45–47. 

3	 Эркаев Э. Т. Pragmatik kompetensiyani rivojlantirish texnologiyalari. Т.: Фан ва технология, 2023. – 180 б.; Жуманазаров U. U. 
Taʼlimni raqamlashtirish muhitida bo‘lajak ingliz tili o‘qituvchilarining lingvistik kompetensiyasini rivojlantirish: дис. … д-р пед. наук. 
Жиззах: Жиззах ДПИ, 2021. – 89 б.; Саттаров Т.К. “Бўлажак чет тили ўқитувчисининг услубий омилкорлигини шакллантириш 
технологияси” (монография, ТДЮИ), 2003 й., 191–192 б.

4	 Ritzhaupt, A. D., & Martin, F. (2014). Development and validation of the educational technologist multimedia competency survey. 
Educational Technology Research and Development, 62(1), 13–33.

to‘g‘ri ta’sir qiladi. Motivatsion omillar ichki va tashqi bo‘lishi mumkin: ichki motivatsiya shaxsning o‘z xohishi 
bilan til o‘rganishga intilishida namoyon bo‘lsa, tashqi motivatsiya baho, sertifikat yoki ish talablaridan kelib 
chiqadi. Kuchli motivatsiya kognitiv resurslarni tilga yo‘naltirib, samaradorlikni oshiradi. Undan tashqari, perfekt-
sionizm va xato qo‘rquvi til to‘sig‘iga olib keladi va nutq amaliyotini qiyinlashtiradi.

Olimlarning ta’kidlashicha, salbiy bahodan qo‘rqish ko‘pincha talabalarning chet tilida erkin muloqot qilish-
lariga to‘sqinlik qiladi va ularning nutq faolligini pasaytiradi. Xatolarga ta’limning tabiiy qismi sifatida qaralishi 
lozim. Auditoriyadagi psixologik qulay muhit talabalarda xato qilish qo‘rquvini pasaytiradi, natijada motivatsiya 
va tildan faol foydalanishga shaylik oshadi.

TAHLIL VA NATIJALAR
Har bir shaxsning til o‘rganish jarayoni individual xususiyatlarga ega. Kognitiv uslublar bo‘yicha kimdir 

analitik, kimdir global o‘rganishga moyil bo‘lishi mumkin. Xotira turi ham farqlanadi: ba’zi insonlarda eshitish 
xotirasi kuchli bo‘lsa, boshqalarda vizual xotira ustun bo‘ladi. Shuningdek, shaxsning ekstravert yoki introvert 
bo‘lishi ham nutq faoliyatiga ta’sir qiladi.

Lingvopsixologiya bu individual farqlarni aniqlash orqali o‘quv jarayonini shaxsga moslashtirishga yordam 
beradi, masalan, vizual o‘rganuvchilar uchun grafik materiallar, eshitish xotirasi kuchli bo‘lganlar uchun esa 
audiomateriallar tavsiya etiladi. Undan tashqari, hissiy-ixtiyoriy omillar ham bir xil darajada muhim ekanligini 
unutmaslik kerak. Masalan, iroda, o‘z-o‘zini nazorat, maqsadga sodiqlik va qayta urinib ko‘rish qobiliyati uning 
asosini belgilaydi.

Aksariyat talabalar chet tilini o‘rganish jarayonida iroda hamda o‘z-o‘zini nazorat qilishga kuch topa olmay-
dilar. Zero, chet tilini mukammal o‘rganish maqsadiga sodiq qolishda irodali bo‘lish muhim ahamiyat kasb etadi.

Til o‘rganish jarayonida kuzatiladigan umumiy bog‘lanish zanjiri quyidagicha:

•	 psixologik holat motivatsiya darajasini belgilaydi;

•	 motivatsiya kognitiv resurslarning qaysi yo‘nalishga sarflanishini aniqlaydi;

•	 bu esa tilni o‘zlashtirish strategiyasini shakllantiradi va yakuniy o‘rganish samaradorligini belgilab beradi.

Mazkur omillar kombinatsiyasi o‘rganish samaradorligini maksimal darajada oshiradi va muvaffaqiyatga 
erishishni ta’minlaydi.

Tahlillarga ko‘ra, chet tili o‘qituvchilarining tayyorgarligida motivatsiyaning pastligi, tilni amaliy qo‘llash 
imkoniyatlarining cheklanganligi, mustaqil o‘qish ko‘nikmasi, o‘z-o‘zini rivojlantirish ko‘nikmalari hamda profes-
sional o‘zini namoyon etish strategiyalari yetarli shakllanmaganligi, neytral yutuqlar bilan cheklanish kabi 
muammolar mavjudligi aniqlandi. Ularning yechimini quyidagi takliflar asosida berish mumkin:

Birinchi navbatda, talabalarning ichki motivatsiyasini kuchaytirishga yo‘naltirilgan tizimli chora-tadbirlar 
joriy etish maqsadga muvofiqdir. An’anaviy darslarda ko‘pincha o‘qish tashqi sabablarga (baho, diplom) bog‘liq 
bo‘lib qoladi. Bu esa o‘z-o‘zini boshqarishni susaytiradi. Aksincha, o‘qishni shaxsiy va kasbiy o‘sishning uzoq 
muddatli maqsadlari bilan bevosita bog‘lash, talabaning kelgusi faoliyatidagi muvaffaqiyati chet tilini puxta bilish 
darajasi, ya’ni o‘z-o‘zini rivojlantirish zavqi, jamiyatga foyda keltirish istagi singari omillar bilan uyg‘unlashtirilsa, 
ichki motivatsiya barqaror oshadi va o‘z ustida ishlash ehtiyoji ichki zaruratga aylanadi.

Ikkinchidan, loyihalar, rolli o‘yinlar, treninglar, rivojlantiruvchi texnologiyalar, munozaralar, guruhlarda ishlash 
kabi usullar asosiy o‘rin tutadi. Bunday yondashuv nazariy bilimning amaliyot bilan integratsiyasini ta’minlaydi. 
Masalan, talabalarga odatdagi grammatik mashqni bajarishdan ko‘ra, biror kommunikativ muammoni chet tilida 
hal etish vazifasi beriladi. Bu jarayonda ular grammatikani ham qo‘llaydilar, lekin bu ularga sezilmaydi, chunki 
asosiy e’tibor muloqotga qaratiladi. Natijada til kompetensiyasi chuqurroq va mustahkamroq shakllanadi, chunki 
talaba tilni yashash jarayonida o‘rganadi.

Uchinchidan, har bir talabaning individual rivojlanish yo‘lini hisobga olish va ta’limni shu yo‘lga moslash
tirish muhim ahamiyat kasb etadi. An’anaviy tizimda ko‘pincha barcha talabalar uchun bir xil dastur, bir xil tezlik 
belgilangan bo‘lib, bu kuchli talabalarni zeriktirib, ortda qolayotganlarni qiynashi mumkin. Har bir talabaning 
start darajasi va imkoniyatlari inobatga olinsa, mustaqil o‘qish ko‘nikmasi yanada rivojlantiriladi. Avvalo, talaba 
o‘z o‘quv jarayonini ongli ravishda boshqarishni o‘rganishi kerak. Mustaqil ta’limda refleksiya va xatolar ustida 
ishlashni odatga aylantirish, ularni tahlil qilish va qayta mashq qilish o‘zini-o‘zi rivojlantirishning samarali vosita-
sidir. U o‘qish vazifasi va natijasiga yo‘naltiriladi. Mustaqil ta’lim ma’lum kompetensiyani egallash uchun shaxs
ning o‘quv faoliyatini o‘zi rejalashi va bajarishi bo‘lsa, o‘z-o‘zini rivojlantirish esa shaxsning kasbiy va hayotiy 
sifatlarini uzluksiz yaxshilashga qaratilgan kengroq jarayon hisoblanadi.

To‘rtinchidan, bo‘lajak chet tili o‘qituvchilarida o‘z-o‘zini rivojlantirish ko‘nikmasini shakllantirishga alohida 
urg‘u berish joiz. Mustaqil ta’lim odatda muddatli bo‘lsa, o‘z-o‘zini rivojlantirish uzluksiz ta’lim kompetensiyasini 
shakllantirishi bilan ajralib turadi. Inson o‘qish jarayonini faqat rasmiy kurslar yoki o‘quv dasturlari bilan cheklab 



AKTABGACHA VA
AKTAB TA’LIMI

AKTABGACHA VA
AKTAB TA’LIMI

819

M
A

K
TA

B
 T

A’
LI

M
I

SC
H

O
O

L 
ED

U
CA

T
IO

N
Ш

К
О

Л
Ь

Н
О

Е 
О

Б
РА

ЗО
В

А
Н

И
Е

2026-yil, aprel, 4(1)-son

qo‘ymaydi, balki hayot davomida yangi bilim va ko‘nikmalarni o‘zlashtirishga tayyor bo‘ladi. Bu esa uni mehnat 
bozorida raqobatbardosh qiladi. O‘z-o‘zini rivojlantirish shaxsning mustaqilligini oshiradi, umrbod ta’limni ta’min-
laydi, refleksiya orqali ongli qarorlar qabul qilishga yordam beradi, kasbiy imidj va shaxsiy brendni rivojlantiradi 
hamda ichki motivatsiyani mustahkamlaydi. Shu jihatlari bilan u kasbiy faoliyatda eng muhim yutuqlarni kafo-
latlaydi.

Beshinchidan, texnologiya neytral yutuqlar bilan cheklanib qolmaslikka undaydi. Aksariyat talabalar “yetar-
licha yaxshi” natijani olish bilan qanoatlanib qoladi. Masalan, semestrda “4” yoki B2 daraja bilan cheklanish. 
Bunda talaba o‘z qulay hududidan chiqmaydi, kuchini tejaydi va potensialining faqat bir qismini ishga soladi. 
Yuqori marralarni vizualizatsiya qilish – darslarning boshidayoq talabalarga sohada eng muvaffaqiyatli muta
xassislarning til darajasi, xalqaro sertifikatlar va o‘z faoliyatidagi yutuqlari haqida aniq ma’lumotlar berish – 
samarali natija beradi. Masalan, diagnostik testdan 48 % olgan talaba keyingi safar 62 % topsa, u “neytral-plus” 
pog‘onasidan “ambitsiyali o‘sish” pog‘onasiga ko‘tariladi va buning uchun bonus ball ham oladi. Qo‘shimcha 
vazifalar berish ham talabalarni yuqori marraga erishishiga zamin yaratadi. Masalan, har bir modulda “asosiy” 
va “qo‘shimcha” vazifa bloklari bo‘ladi. Ularni bajarish majburiy emas, lekin yakuniy reytingda katta vazn beradi. 
Shu tarzda talaba ko‘ngilli ravishda neytral darajadan chiqib, yuqori marraga intiladi.

Oltinchidan, shaxsiy brendni erta kashf qilishga intilish bugungi mehnat bozorida kuchli til ko‘nikmasi faqat 
“bilim” emas, balki shaxsiy brendning mavjudligi bilan belgilanadi. Chet tilini mukammal egallagan mutaxas-
sislar blog yuritadi, xalqaro onlayn konferensiyalarda qatnashadi, ixtisoslashgan forumlarda ekspert fikrini bildi-
radi. Masalan, “Raqamli faoliyat” portfelini yaratish. Bunda har semestr oxirida talaba o‘z ishlarini (video-pitch, 
loyiha taqdimoti, blog posti, IT-trening materiali va h.k.) umumiy portfel saytida joylaydi. Yana bir misol – xalqaro 
hamkorlik: Erasmus+ yoki TV5 Monde kabi tashqi platformalarda hamkor topshiriqlar bajarishda faol ishtirok 
etadi. Talaba o‘z shaxsiy profilini, ish uslubini va professional qiziqishini chet tilida namoyon qiladi. Har bir 
muvaffaqiyatli hamkorlik portfelda yangi nishon sifatida paydo bo‘ladi, bu esa shaxsiy brendni kuchaytiradi. 
Natijada talaba nafaqat til ko‘nikmasini, balki o‘z imidjini ham parallel rivojlantiradi; diplom olgunga qadar u 
allaqachon tanilgan mini-ekspert o‘qituvchiga aylanadi.

Bunda eng yuqori ustuvorlik ichki motivatsiyaga beriladi, u barqaror o‘qish uchun hal qiluvchi omil bo‘lib, 
intizomni ichki qo‘zg‘atadi. Amaliyotga yaqin mashg‘ulotlar ko‘nikmalarni avtomatlashtirishga xizmat qiladi. 
Loyiha va o‘yin texnologiyalari orqali til real vazifalarda qo‘llanadi. Individual rivojlanishni barqaror yuritish uchun 
differensial topshiriqlarni muntazam qo‘llash kerak. O‘z-o‘zini rivojlantirish umrboqiy o‘qish kompetensiyasini 
shakllantirib, refleksiya va portfelni zarur shart sifatida belgilaydi. Ambitsiyali maqsadlar o‘sishni tezlatadi, biroq 
ruhiy toliqishga sabab bo‘lishi mumkin. Shaxsiy brend mehnat bozorida ishonchni oshiradi, ammo u har doim 
real kompetensiya va etik me’yorlarga nisbatan ikkilamchi bo‘lib qoladi.

XULOSA
Xulosa o‘rnida ta’kidlash joizki, globallashuv va ta’lim sohasidagi raqobat kuchaygan hozirgi davrda o‘qi

tuvchilar oldida turgan vazifalar murakkablashib bormoqda. Ular faqat bilim beruvchi emas, balki talabalarning 
shaxsini rivojlantiruvchi va ruhlantiruvchi yetakchi bo‘lishi talab etilmoqda. Bunday vazifani esa faqat doimiy 
ravishda o‘z ustida ishlaydigan, yuksak maqsad sari intiladigan o‘qituvchi ado eta oladi. Shunday o‘qituvchilarni 
tayyorlash esa ta’lim jarayoniga ilg‘or innovatsion metodikalarni chuqur integratsiya qilishni taqozo etadi.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

